
	1. Խնդրի որոշում և սահմանում

	1) Վերլուծության ենթակա խնդիրը
(Անցանկալի կամ վնասակար իրադրություն կամ իրավիճակ, որը պահանջում է լուծում:)
	[bookmark: _Hlk163663369]Բանկերի առողջացման կարգավորումը ներկայումս նախատեսված է «Բանկերի, վարկային կազմակերպությունների, ներդրումային ընկերությունների, կրիպտոակտիվներով ծառայություններ մատուցող անձանց, ներդրումային ֆոնդի կառավարիչների և ապահովագրական ընկերությունների սնանկության մասին» ՀՀ օրենքով, որը սակայն չի նախատեսում  ձախողվող կամ հավանական ձախողվող բանկերի առողջացման կամ ֆինանսական համակարգում առանց խաթարումներ առաջացնելու արագ և արդյունավետ վերակառուցման համար համապատասխան գործիքներ, այդ թվում՝ անհրաժեշտ ֆինանսավորման մեխանիզմներ, որոնք նվազագույնի կհասցնեն պետական միջոցների օգտագործումը:





	2) Խնդրի դրսևորումները, դրանց վերաբերյալ փաստերն ու աղբյուրները
(Ինչի՞ց ենք հասկանում, որ առկա է խնդիր:)
	Ուսումնասիրելով միջազգային փորձը և համեմատելով այն ՀՀ-ում առկա օրենսդրության հետ, ինչպես նաև վերլուծելով վերջին ֆինանսական ճգնաժամի ընթացքում կիրառված գործիքները՝ հետևություն ենք անում, որ բանկի առողջացման համար գործող ներկայիս միջոցառումները բավարար չեն ձախողվող բանկի ֆինանսական վիճակը վերականգնելու կամ կրիտիկական գործառնությունների անընդհատությունը ապահովելու համար: 
Մասնավորապես, Ֆինանսական կայունության խորհրդի (FSB) կողմից հրապարակված հետազոտության մեջ (The importance of resolution planning and loss-absorbing capacity for banks systemic in failure) բարձրաձայնվում է բանկերի առողջացման կամ ֆինանսական համակարգում առանց խաթարումներ առաջացնելու, արագ և արդյունավետ հեռացման համար համապատասխան գործիքների, այդ թվում՝ անհրաժեշտ ֆինանսավորման մեխանիզմների ինտեգրման կարևորությունը: 


	3) Խնդրի պատճառ(ներ)ը, դրանց վերաբերյալ փաստերն ու աղբյուրները
(Պետք է դիտարկել, թե ինչ շարժառիթներ կամ խորքային պատճառներ են հանգեցրել խնդրի առաջացմանը: Դրանք կարող են լինել տարբեր բնույթի՝ պայմանավորված առանձին միջոցա- ռումներով, մարդկային գործոններով, պատահարներով, ոչարդյունավետ կարգավորումներով և այլն:)
	 Համաշխարհային տնտեսությունում տեղի ունեցած ճգնաժամերը վերհանեցին միջազգային ֆինանսական համակարգում առկա խնդիրները: Մասնավորապես, հիմնական խնդիրներից էր այն հանգամանքը, որ ներդրված չէին արդյունավետ գործիքներ, որոնք հնարավորություն կընձեռեին՝ առանց տնտեսության վրա էական ազդեցության, ապահովել ձախողված բանկերի ելքը շուկայից: Մեխանիզմների բացակայության դեպքում իրավասու մարմինները ձախողված բանկերի համար ունեին երկու այլընտրանք՝ 
· պետական բյուջեից տրամադրել գումարներ՝ բանկի կրիտիկական գործառնությունների անընդհատությունը ապահովելու և տնտեսության վրա բացասական ազդեցությունը նվազեցնելու համար, կամ 
· տանել բանկը լուծարման, ինչն էլ ֆինանսական համակարգի բոլոր մասնակիցների նկատմամբ վստահության շղթայական անկման կարող էր հանգեցնել: 
Բացի այդ, ներդրված չէր մինչև խնդրի ի հայտ գալը գործողությունների ծրագիր ունենալու պահանջ, ինչը հնարավորություն կտար վերահսկող մարմիններին ավելի արագ արձագանքել շուկայում տեղի ունեցող իրավիճակին: Ընդ որում, վերահսկող մարմինները իրավասություն ունեին կիրառելու գործիքները միայն բանկի անվճարունակության պարագայում, ինչը որոշ  դեպքերում ժամանակավրեպ էր: Միևնույն ժամանակ, ՀՀ-ում գործող օրենսդրության համաձայն Կենտրոնական բանկի խորհրդի կողմից բանկին անվճարունակ ճանաչելու որոշման կայացումից հետո 6 ամսվա ընթացքում ադմինիստրացիայի ղեկավարը գնահատում է իրավիճակը և ԿԲ խորհրդի հաստատմանն է ներկայացնում բանկի առողջացման ծրագիրը, ինչն էլ ավելի է երկարաձգում բանկի առողջացման գործընթացը: Հարկ է նշել, որ մինչ ճգնաժամերի ի հայտ գալը առկա չէին նաև բանկի առողջացման կամ լուծարման գործընթացները ֆինանսավորելու հստակ մեխանիզմներ: 

	4) Խնդրի հետևանք(ներ)ը, դրանց վերաբերյալ փաստերն ու աղբյուրները
(Թվարկել խնդրի առաջացման պատճառներից բխող հետևանքները:)
	Առկա գործիքակազմի կիրառումը ուղեկցվում է ֆինանսական  համակարգի նկատմամբ վստահության անկմամբ և միևնույն ժամանակ պարունակում է էական ռիսկեր տնտեսության համար: Մասնավորապես, տնտեսությունում հավելյալ կորուստներից խուսափելու համար անհրաժեշտ է լուծարման ժամանակ հնարավորինս նվազեցնել հաճախորդների միջոցների հասանելիության սահմանափակումները, ինչը հնարավոր չէ ապահովել, քանի որ ներկայիս օրենսդրական դաշտը բավականաչափ  ճկունություն և ժամանակային ռեսուրսներ չի տրամադրում: Գործող կարգավորման շրջանակում բանկերի առողջացման ծրագիրը կիրառելու դեպքում հնարավոր չէ առանց ֆինանսական կորոստների և էական ռիսկերի վերականգնել բանկի վիճակը: Մինչև առողջացման ծրագրի գործարկումը անցնում է բավական ժամանակ, և այդ ընթացքում դադարում են բանկի կողմից մատուցվող կրիտիկական գործառնությունները, որոնք կարող են արագ չփոխարինվել այլ բանկերի կողմից։ Միաժամանակ, քանի որ բանկերը փոխկապակցված են միմյանց հետ և այդ ընթացքում չեն ունենում հասանելիություն տվյալ բանկում իրենց միջոցներին, ապա առկա է վարակի ռիսկ. խնդիրը կարող է տարածվել ամբողջ համակարգում, ինչը վստահության կորստի և հաճախորդների կողմից միջոցների համատարած դուրսբերմամբ ուղեկցման դեպքում կարող է հանգեցնել իրացվելիության հետագա խնդիրների ինչպես տվյալ բանկի, այնպես էլ շուկայի մյուս մանսակիցների/բանկերի համար։ Այսպիսով, բանկերի վերակառուցման նախագծի բացակայությունը կարող է հանգեցնել ֆինանսական համակարգի մասնակիցների գործունեության խաթարմանը, ինչն էլ իր հերթին կարող է տնտեսության այլ ոլորտներին վնասներ հասնցնել:


	5) Խնդրի շահառուները՝ ըստ խմբերի
(Խնդիրը կարող է տարբեր ձևերով ազդել տնտեսության տարբեր հատվածների և տարբեր սոցիալական խմբերի վրա: Թվարկել շահառուների այն խմբերը, որոնք տուժում կամ շահում ենխնդրից:)
	Հիմնական շահառուներն են.
· Բանկեր, Ֆիզիկական անձանց ավանդների հատուցումը երաշխավորող հիմնադրամ, բանկերի հաճախորդներ, բաժնետերեր, պարտատերեր
· ՀՀ Կենտրոնական բանկ և ՀՀ Ֆինանսների նախարարություն
· Միջազգային կազմակերպություններ

	6) Խնդրի մեծությունը, դրա վերաբերյալ փաստերն ու աղբյուրները
(Խնդրի մեծությունը կարող է գնահատվել տարբեր ձևերով: Օրինակ՝ հաշվի առնելով ազդեցության ենթարկված կազմա- կերպությունների թիվը՝ ձեռնարկատիրական գործունեությամբ զբաղվող սուբյեկտների ընդհանուր թվում կամ տվյալ տնտեսության ոլորտում զբաղված սուբյեկտների թվում, ՀՆԱ-ի վրա խնդրի ազդեցության չափը, խնդրի հետևանքով տուժած բնակչության թիվը և այլն:)
	 Օրենսդրության բարելավումն անհրաժեշտ է ճգնաժամերի կառավարման արդյունավետ մեխանիզմներ ներդնելու, բանկերի ձախողման դեպքում բանկերի կրիտիկական գործունեության (գործառնության) անընդհատությունը  և ֆինանսական համակարգի կայունությունն ապահովելու համար:
Աշխարհում վերակառուցման հատուկ մեխանիզմների առկայությունը կարևորվեց 2007-2009 ֆինանսատնտեսական ճգնաժամից հետո[footnoteRef:1], երբ բանկերի ձախողման կորուստները կլանվում էին պետական միջոցների հաշվին՝ թույլ չտալու համար ամբողջ ֆինանսական համակարգի և ընդհանուր տնտեսության խափանումը: Մասնավորապես, ըստ Արժույթի միջազգային հիմնադրամի զեկույցի՝ 2009 թվականի դեկտեմբերի դրությամբ միայն G-20 երկրներում հայտարարվել է, որ տնտեսության վիճակի կայունացման համար կտրամադրվի 2.1 տրիլիոն դոլարի միջոցներ, որոնցից ավելի քան 1,3 տրիլիոնը՝ ուղղակի կապիտալ ներդրումների տեսքով, իսկ մոտ 0,8 տրիլիոնը՝ ակտիվների ձեռքբերման համար, ինչը միջինում կազմել է ՀՆԱ-ի 4%-ը, իսկ եթե գնահատենք միայն զարգացած տնտեսություն ունեցող երկրներին, ապա՝ 6,2%-ը: Հարկ է նշել, որ ավելի մեծ ծավալների են հասել տրամադրված բյուջետային երաշխիքները, որոնք G-20-ի զարգացած երկրներում կազմել են ՀՆԱ-ի 10,9%-ը: Բացի այդ, ըստ զեկույցի՝ 2009 թվականի դեկտեմբերի դրությամբ տնտեսությունը դեռևս ամբողջությամբ չէր վերականգնվել մինչճգնաժամային իրավիճակից և միջինում 5-7 տարի տևեց ճգնաժամի ազդեցությունները ամբողջությամբ չեզոքացնելու համար:  [1:  Սույն Եզրակացությանը կից ներկայացված է մի շարք երկրներում վերակառուցման կառուցակարգերի ներդրման փորձը։ ] 

Վերլուծությունները ցույց են տալիս, որ առանց բանկերի վերակառուցման հստակ մեխանիզմների առկայության՝ տնտեսությունը կրում է մեծ կորուստներ, իսկ պետությունն էլ հանրային միջոցների հաշվին կատարում է մեծ ծախսեր՝ հետևանքները չեզոքացնելու համար: Հատկանշական է, որ իրավիճակն այլ է այն դեպքերում, երբ առկա են ներդրված հստակ կառուցակարգեր և մեխանիզմներ: Մասնավորապես, 2023 թվականին ԱՄՆ-ում և Եվրոպայում մի շարք բանկեր ունեին իրացվելիության և կապիտալի կտրուկ անկում, և վարակի ռիսկը զսպելու, տնտեսության վրա ազդեցությունը նվազեցնելու համար վերջիններիս նկատմամբ իրականացվել են վերակառուցման գործընթացներ, ինչի արդյունքում ապահովվել է տնտեսության անխափան գործունեությունը: Միևնույն ժամանակ, վերակառուցման գործիքների կիրառման ընթացքում պետական բյուջեից ուղղակի ներդրումներ չեն իրականացվել, և, որն ամենակարևորն է, ընդամենը 2 օրում վերականգնել է բանկերի ավանդատուների հասանելիությունը իրենց միջոցներին, ընդ որում՝ ոչ միայն երաշխավորված ավանդատուների: Օրինակ, SVB բանկի դեպքում երաշխավորված էին ավանդատուների միայն 6%-ի ավանդները, և բանկի սնանկության դեպքում ավանդատուները կկրեին էական վնասներ: Միևնույն ժամանակ երաշխավորված ավանդատուները անգամ փոխահտուցվելու դեպքում կզրկվեին ավանդի տոկոսների հետագա կապիտալացումից: Հարկ է նշել, որ 2022 թվականի դեկտեմբերի դրությամբ ակտիվները կազմել են 209 մլրդ ԱՄՆ դոլար, իսկ ավանդային բազան՝ 175.5 մլրդ ԱՄՆ դոլար: 
2023 թվականին ևս մեկ խոշոր բանկ է վերակառուցվել՝ Credit Swiss-ը Շվեյցարիայում, որը ոչ միայն Շվեյցարիայի երկրորդ խոշոր բանկն էր, այլ նաև ուներ համաշխարհային համակարգային նշանակություն, հետևաբար՝ վերջինիս սնանկությունը և լուծարման գործընթացը կարող էր համաշխարհային շուկայում խաթարումների  պատճառ դառնալ, սակայն առկա վերակառուցման համար հասանելի գործիքակազմը հնարավորություն տվեց առանց էական կորուստների իրականացնել բանկի դուրս բերումը շուկայից: Հարկ է նշել, որ ակտիվների ծավալը կազմում էր 575.18 միլիարդ ԱՄՆ դոլար, որը Շվեյցարիայի ՀՆԱ-ի  ավելի քան 70%-ն էր:
Ինչ վերաբերում է Հայաստանի Հնարապետությանը, ապա Օրենքի նախագծով սահմանված  Վերակառուցման նպատակներից են ֆինանսական կայունության ապահովումը և պետական միջոցների պաշտպանությունը, որոնք էլ անմիջականորեն բխում են հանրության շահերից:
Նշենք նաև, որ 2025 թ.-ի օգոստոսի 31-ի դրությամբ բանկերում ֆիզիկական անձանց բանկային և ավանդային  հաշիվները քանակը կազմել է մոտ 8 միլիոն, որոնք ծավալային կազմել են՝
•	Ոչ ռեզիդենտների դեպքում – 850 մլրդ դրամ
•	Ռեզիդենտների դեպքում– 3 տրիլիոն դրամ։


	7) Խնդրի հրատապությունը, դրա վերաբերյալ փաստերն ու աղբյուրները
(Արդյո՞ք խնդիրը պահանջում է արագ արձագանք:)
	Ելնելով միջազգային տենդենցներից և բանկերի ձախողման դեպքերի ավելացումից՝ դեռևս 2012 և 2018 թվականներին Համաշխարհային բանկի և Արժույթի միջազգային հիմնադրամի կողմից Ֆինանսական համակարգի գնահատման ծրագրի (FSAP) շրջանակներում Հայաստանին տրվել են առաջարկություններ՝ ներդնելու վերակառուցման հայեցակարգ: Մասնավորապես, 2012 թվականին առաջարկությամբ ընդգծվել է, որ գործող բանկային օրենսդրությունը պետք է բարելավվի՝ ավելի հստակ սահմանելով լուծարման և վերակառուցման ընթացակարգերը, իսկ 2018 թվականի առաջարկությամբ արձանագրվել է ՀՀ բանկային օրենսդրությունը Ֆինանսական կայունության խորհրդի (FSB) կողմից հաստատված «Key Attributes of Effective Resolution Regimes for Financial Institutions» միջազգային ստանդարտի պահանջներին համապատասխանեցնելու անհրաժեշտությունը: Հաշվի առնելով վերոգրյալը և այն փաստը, որ առ այսօր չկա օրենսդրորեն սահմանված վերակառուցման որևէ կարգավորում, ինչպես նաև այն հանգամանքը, որ  Արժույթի միջազգային հիմնադրամի օժանդակությամբ ծրագրի շրջանակում որպես կառուցվածքային հենանիշ նախատեսված է Ֆինանսական կայունության խորհրդի (FSB) կողմից հաստատված միջազգային ստանդարտի համաձայն «Բանկերի վերակառուցման մասին» ՀՀ օրենքի նախագծի մշակումը և ՀՀ ազգային ժողով ներկայացումը, մշակվել է համպատասխան օրենսդրական փաթեթ՝ բանկերի հնարավոր ձախողումներից և բանկային համակարգի կայունության խաթարումից խուսափելու նպատակով:

	2. Ելակետային տարբերակ

	1) Առկա իրավիճակի հակիրճ նկարագրությունը (կարգավորման դաշտ, ցուցանիշներ, տվյալներ, վիճակագրություն, դրանց աղբյուրները)
(Առկա իրավիճակի նկարագրությունը պետք է ընդգրկի գործող կարգավորման դաշտի նկարագրությունը և հիմնվի քանակական, որակական փաստերի վրա:)
	Բանկերի ձախողման դեպքում կարգավորումը ներկայումս նախատեսված է «Բանկերի, վարկային կազմակերպությունների, ներդրումային ընկերությունների, կրիպտոակտիվներով ծառայություններ մատուցող անձանց, ներդրումային ֆոնդի կառավարիչների և ապահովագրական ընկերությունների սնանկության մասին» ՀՀ օրենքով: 
Բանկին անվճարունակ ճանաչելու դեպքում Կենտրոնական բանկը կարող է.
· դիմել դատարան՝ բանկին սնանկ ճանաչելու համար, կամ
· նշանակել ժամանակավոր ադմինիստրացիա՝ բանկին առողջացնելու համար:
 Բանկի առողջացման շրջանակում ժամանակավոր ադմինիստրացիան ունի տեսականորեն լայն իրավասություններ (օր՝ վաճառել բանկի ակտիվները ու պարտավորությունները՝ մասնակի կամ ամբողջությամբ, միջոցներ ձեռնարկել բանկի վարկային և դեբիտորական պարտքերի գանձման ուղղությամբ), սակայն չկան վաճառքից բացի այլ գործիքներ, որոնց օգնությամբ հնարավոր կլինի ապահովել կրիտիկական գործառնությունների անընդհատությունը, և խուսափել տնտեսության համար էական կորուստներից: Բացի այդ, գործող օրենսդրության շրջանակում ներդված չէ հնարավոր ճգնաժամերին նախապատրաստվելու գործընթաց, ինչը կբարձրացներ ճգնաժամային իրավիճակում Կենտրոնական բանկի կողմից իրականացվող գործընթացների արդյունավետությունը: Միևնույն ժամանակ, բացակայում են բանկերի առողջացման գործընթացի ֆինանսավորման աղբյուրները՝ այդ իրավասություններն իրացնելու համար, ինչի արդյունքում հնարավոր չէ արագ և արդյունավետ կազմակերպել գործընթացը:

	2) Առկա իրավիճակի զարգացման միտումները, դրանց վերաբերյալ փաստերն ու աղբյուրները
(Բացատրել, թե ինչպե՞ս առկա իրավիճակը կզարգանա առանց
լրացուցիչ միջամտության: Այն պատասխանում է «ի՞նչ կպատահի, եթե ոչինչ չարվի» հարցին:)
	Գործող օրենսդրության շրջանակում Կենտրոնական բանկի կողմից անվճարունակ ճանաչված բանկի նկատմամբ կարող է իրականցվել միայն երկու գործընթաց՝ 
1) ժամանակավոր ադմինիստրացիա նշանակել, որի խնդիրը պետք է լինի առողջացնել բանկը,
2)դիմել դատարան՝ բանկին սնանկ ճանաչելու հայցով: 
Միջազգային փորձի ուսումնասիրության արդյունքում հանգում ենք այն եզրակացությանը, որ այն դեպքում, երբ անվճարունակ բանկերը տնտեսության համար իրականացնում են կրիտիկական գործառնություններ, վերջիններիս առողջացման գործընթացի համար, ֆինանսավորման հստակ մեխանիզմների բացակայության պարագայում, առողջացման ֆինանսավորման բեռն ընկնում է   պետական բյուջեի վրա, իսկ սնանկությունը և բանկի լուծարումը հանգեցնում են ֆինանսական համակարգի նկատմամբ վստահության անկման, և միևնույն ժամանակ խափանվում է տնտեսության համար կարևոր գործառույթների անընդհատությունը: Բացի այդ,  գործող օրենսդրությունը Կենտրոնական բանկին չի տալիս իրավասություն նախապես մշակելու ծրագրեր, որոնք կկիրառվեն հավանական ճգնաժամերի ընթացքում, ինչը էապես կբարձրացնի բանկի ձախողման դեպքում կիրառվող գործընթացների արդյունավետությունը և կկրճատի որոշումների կայացման համար անհրաժեշտ ժամանակը: Հարկ է նշել նաև, որ գործող օրենսդրության շրջանակներում սահմանված են բանկի անվճարունակության հիմքերը, որոնց առկայության պայմաններում գրեթե անհնար է առողջացնել բանկը, և Կենտրոնական բանկի կողմից միջամտությունը տեղի է ունենում ուշացված:

	3) Կառավարության կողմից մինչ այդ ձեռնարկված միջոցառումների նկարագրություն
(Խնդրի լուծմանն ուղղված ի՞նչ միջոցառումներ են մինչ այդ ձեռնարկվել Կառավարության կողմից, և ինչու՞ այդ միջոցառումների արդյունքում խնդիրը չի լուծվել:)
	 Բանկերի գործունեության կարգավորման և վերահսկողության բացառիկ իրավասությունը պատկանում է Հայաստանի Հանրապետության կենտրոնական բանկին։ Կենտրոնական բանկը իր մանդատի ներքո պրուդենցիալ վերահսկողության միջոցով մշտապես ապահովում է ֆինանսական համակարգի կայունությունը, իրացվելիությունը, վճարունակությունը, իսկ մակրոպրուդենցիալ գործիքների միջոցով մշտապես հետևում և կառավարում է համակարգային ռիսկերը։ 
Կենտրոնական բանկում ներդրվել է նաև միջազգային պրակտիկային համահունչ ռիսկահեն վերահսկողության մոդելը, որը հնարավորություն է տալիս  կարգավորել ու վերահսկել բանկերը՝ կախված իրենց չափից, գործառնությունների բարդությունից, ռիսկայնությունից։  
Նշված գործիքակազմն ապահովում է բանկերի գործունեության նկատմամբ ընթացիկ վերահսկողությունը, սակայն սրա կարևոր տարր է նաև ճգնաժամերի կառավարման մեխանիզմների առկայությունը։ Հետևաբար, որպեսզի ֆինանսական կայունության և ֆինանսական համակարգում իրացվելիության ապահովման մանդատը լիարժեք իրականացվի, անհրաժեշտ են նաև ճգնաժամերի կառավարման՝ օրենսդրորեն ամրագրված գործիքներ և ընթացակարգեր։ 


	4) Խնդրի կարգավորման անհրաժեշտությունը
(Ի՞նչով է հիմնավորվում Կառավարության կողմից լրացուցիչ միջամտություն իրականացնելու անհրաժեշտությունը:)
	 Խնդիրը և համապատասխան կարգավորման փոփոխության անհրաժեշտությունն արձանագրվել են նաև 2018 թվականին Համաշխարհային բանկի և Արժույթի միջազգային հիմնադրամի կողմից Ֆինանսական համակարգի գնահատման ծրագրի (FSAP) շրջանակում: Մասնավորապես, տրվել է առաջարկություն, որով ընդգծվել է բանկերի վերակառուցման (առողջացման) (bank resolution) օրենսդրությունը Ֆինանսական կայունության խորհրդի (FSB) կողմից հաստատված «Key Attributes of Effective Resolution Regimes for Financial Institutions» միջազգային ստանդարտի պահանջներին համապատասխանեցնելու անհրաժեշտությունը:[footnoteRef:2]  [2:  https://www.imf.org/en/Publications/CR/Issues/2018/12/12/Republic-of-Armenia-Financial-Sector-Assessment-Program-Press-Release-Staff-Report-and-46461] 

Խնդրի կարգավորման հիմք են վերցվել հետևյալ միջազգային ստանդարտները՝
· Key Attributes of Effective Resolution Regimes for Financial Institutions
· Core Principles for Effective Banking Supervision
· Bank Recovery and Resolution Directive (BRRD): DIRECTIVE 2014/59/EU (BRRD)
 

	3. Կարգավորման նպատակներ



	1) Ընդհանուր նպատակը
(Վերաբերում է վերջնական արդյունքին, որն ապահովում է խնդրի լուծումը:)
	 Ներդնել հստակ կառուցակարգ՝ վերակառուցման միջոցով խնդրահարույց բանկերի առողջացման և ֆինանսական համակարգի կայունության ապահովման համար։ 

	2) Հատուկ նպատակ(ներ)ը
(Ուղղված է խնդրի պատճառների վերացմանը կամ պատճա- ռահետևանքային կապի թուլացմանը: Հատուկ նպատակ(ներ)ը
գործիքակազմ է(են) ընդհանուր նպատակին հասնելու համար:)
	 Ներդնել գործիքներ, որոնք կապահովեն խնդրահարույց բանկերի՝ տնտեսության համար կրիտիկական գործառնությունների անընդհատությունը:

	
	Ներդնել խնդրահարույց բանկերի վերակառուցման ֆինանսավորման մեխանիզմ, ինչը ուղղված կլինի նաև պետական արտակարգ աջակցություն ստանալու անհրաժեշտության նվազեցմանը:
Վերակառուցման հիմնադրամի ստեղծումը ամբողջ աշխարհում վերակառուցման կարևոր հենասյուներից է։  ԵՄ-ում ստեղծվել է հատուկ մարմին՝ ԵՄ միասնական վերակառուցման հիմնադրամ (Single Resolution Board), որը գործում է որպես կենտրոնացված ֆինանսավորման մեխանիզմ խոշոր բանկերի վերակառուցման ֆինանսավորման համար: Միևնույն ժամանակ, յուրաքանչյուր անդամ պետություն ունի իր Վերակառուցման հիմնադրամը՝ միջին և փոքր բանկերի վերակառուցման ֆինանսավորումն ապահովելու համար:
	Երկիր
	Ֆոնդի նպատակային մակարդակ

	ԵՄ միասնական վերակառուցման հիմնադրամ
	երաշխավորված ավանդների 1%

	        Լյուքսեմբուրգ
	երաշխավորված ավանդների 1%

	Իտալիա
	երաշխավորված ավանդների 1%

	Բելգիա
	 երաշխավորված ավանդների 1%

	Չեխիա
	երաշխավորված ավանդների 1%

	Ջիբլարթար
	երաշխավորված ավանդների 0.8% 

	Շվեդիա
	երաշխավորված ավանդների 3% 

	Ալբանիա
	(ընդհանուր պարտավորություններ – նորմատիվային կապիտալ)-ի 0.5% of 

	Մոլդովա
	երաշխավորված ավանդների 3%-





	
	Ներդնել համապատասպան գործիքակազմ, որը թույլ կտա մինչև բանկի ձախողումը նախապես պլանավորել վերակառուցման գործընթացը: Ֆինանսական կայունության խորհրդի (FSB) կողմից հաստատված «Key Attributes of Effective Resolution Regimes for Financial Institutions» միջազգային ստանդարտով, ինչպես նաև Բանկերի վերակառուցման եվրոպական դիրեկտիվով (BRRD)  նախատեսված է վերակառուցման 4 գործիք՝ բանկի վաճառք (sale of business), կամուրջ բանկ (bridge bank), ներքին աջակցություն (bail-in), ակտիվների առանձնացում (asset separation): Միջազգային փորձում երկրների գերակշիռ մեծամասնությունում, որոնք համապատասխանում են միջազգային ստանդարտներին, ներդրված են այս 4 գործիքները: 


	
	Սահմանել բանկի ձախողման կամ հավանական ձախողման հիմքեր: Ներդրվող նոր մեխանիզմի շրջանակում վերանայվում է նաև Կենտրոնական բանկի կողմից բանկի գործառնությունների շարունակականությունը ապահովելու համար իր իրավասությունների  իրացման պահը՝ հաշվի առնելով այն հանգամանքը, որ գործող անվճարունակության հիմքերի ի հայտ գալու պահը արդեն իսկ «ուշացած է» և մեծամասամբ տվյալ դեպքերում  հնարավոր չի լինում վերականգնել բանկի նախկին իրավիճակը:


	
	Կենտրոնական բանկին տալ իրավասություններ բանկերի վերակառուցում իրականացնելու համար: 
Ամբողջ աշխարհում որպես վերակառուցման համար պատասխանատու մարմին հիմնականում հանդես է գալիս Կենտրոնական բանկը (օր՝ Վրաստան, Ալբանիա, Բելգիա, Ղրղստան, Կիպրոս, Իտալիա, Իռլանդիա, Հոլանդիա, Պորտուգալիա, Չեխիա, Հունգարիա, Լատվիա, Լիտվա, Մոլդովա, Խոռվատիա, Մոնտենեգռո և այլն), Վերահսկողության գործառույթ իրականացնող մարմինը (օրինակ՝ Ֆրանսիա, Գերմանիա, Իսլանդիա, Նորվեգիա, Լյուքսեմբուրգ): Առանձին երկրներում այդ գործառույթը իրականցնում են այլ մարմիններ.
· Ավանդների երաշխավորման կազմակերպություն (Լեհաստան, ԱՄՆ (FDIC))
· Ֆինանսական կայունության կազմակերպություն (Ֆինլանդիա)


	4. Կարգավորման առաջարկվող տարբերակ(ներ)
(Տարբերակները ձևավորվում են խնդրի լուծմանն ուղղված կարգավորիչ և ոչ կարգավորիչ գործիքներից ու պետք է ակնհայտորեն կապված լինեն ինչպես պատճառների, այնպես էլ՝ նպատակների հետ:)

	1) Առաջարկվող տարբերակի (Տարբերակ 1) հակիրճ նկարագրությունը
	Առաջարկվում է ներդնել բանկերի վերակառուցման հնարավորությունը՝ ճգնաժամերի կառավարման արդյունավետ և միջազգային չափանիշներին համահունչ մեխանիզմների և գործիքների կիրառմամբ ֆինանսական համակարգի կայունությունն ապահովելու համար: Նախևառաջ, առաջարկվում է ներդնել բանկերի վերակառուցման գործիքակազմը, այն է՝ բանկի վաճառքի, կամուրջ բանկի, ակտիվների առանձնացման և ներքին աջակցության գործիքները, որոնց կիրառմամբ հնարավոր կլինի ապահովել բանկի կրիտիկական գործառնությունների անընդհատությունը:
Խնդրահարույց բանկերի կորուստները կլանելու և կապիտալը համալրելու նպատակով ներդրվում է ԿԲ կողմից բանկի կապիտալի գործիքների դուրսգրման և փոխարկման իրավասությունը:
Առաջարկվում է նաև սահմանել բանկի ձախողման կամ հավանական ձախողման հիմքեր, որոնք թույլ կտան ավելի վաղ շրջանում բացահայտել բանկում առկա խնդիրները, երբ դեռևս հնարավոր է համապատասխան գործիքակազմի կիրառմամբ ապահովել բանկի կրիտիկական գործառնությունների անընդհատությունը և խուսափել ձախողումից:
Միևնույն ժամանակ, վերակառուցման գործընթացի ֆինանսավորման նպատակով նախատեսվում է ստեղծել վերակառուցման հիմնադրամ, որի միջոցները ձևավորվելու են բանկերի կողմից վճարվող միանվագ, պարբերական, և լրացուցիչ հատկացումներով:



	2) Դիտարկված այլ տարբերակ(ներ)ի հակիրճ նկարագրությունը (առկայության դեպքում)

	ա. Տարբերակ 2
	 

	բ. Տարբերակ n
	 

	5. Կարգավորման առաջարկվող տարբերակ(ներ)ի ակնկալվող նշանակալի ազդեցություններ

	1) Տարբերակ(ներ)ի նշանակալի ազդեցությունների ոլորտները
(Թվարկել այն ոլորտները, որտեղ ակնկալվում է, որ տարբերակ(ներ)ը կարող է(են) ունենալ նշանակալի ազդեցություն(ներ):)
	ա. Տարբերակ 1

	բ. Տարբերակ ...
	 

	
	
	 

	
	
	 

	
	գ. Տարբերակ n
	 

	
	
	 

	
	
	 

	6. Համագործակցություն պարզեցված ԿԱԳ շրջանակներում

	1) ԿԱԳ վերլուծության ընթացքում իրականացված համագործակցության վերաբերյալ հակիրճ տեղեկատվություն
(Ներկայացնել տեղեկատվություն ԿԱԳ վերլուծության ընթացքում պետական մարմինների, իրավաբանական կամ
ֆիզիկական անձանց հետ համագործակցության վերաբերյալ:)
	Օրենքի նախագիծը շարունակաբար քննարկվել է միջազգային գործընկերների՝ Համաշխարհային բանկի և ԱՄՀ-ի փորձագետների հետ: 
Oրենքի նախագծի շրջանակներում ԿԲ-ն համագործակցել է ՀՀ Ֆինանսների նախարարության,  Ֆիզիկական անձանց ավանդների հատուցումը երաշխավորող հիմնադրամ։  Ինչպես նաև նախագիծը ներկայացվել է Հայաստանի Հանրապետության տարածքում գործող բանկերին կարծիքի, կազմակերպվել է հանդիպում բանկերի ներկայացուցիչների հետ:
Բացի այդ՝ օրենքի նախագծերը սահմանված կարգով ներկայացվել են ՀՀ Արդարադատության նախարարություն և ՀՀ Էկոնոմիկայի նախարարություն՝ կարծիքի։























	
	1.Վերակառուցման մարմին
	2.Վերակառուցման հիմքեր
	3.Վերակառուցման գործիքներ
	4.Վերակառուցման Հիմնադրամ

	ԵՄ
	ԵՄ-ում վերակառուցման գործառույթը երկմակարդակ է՝ 
1. Միասնական Վերակառուցման Խորհուրդ (Single Resoluton Board)
Առանձին մարմին է, որն իրականցնում է նշանակալի բանկերի (ուղղակիորեն Եվրոպայի Կենտրոնական բանկի կողմից կարգավորվող) և միաժամանակ մի քանի ԵՄ պետություններում գործունեություն իրականցնող անդրսահմանային բանկերի վերակառուցումը

2. Ազգային Վերակառուցող մարմին
Հիմնականում տվյալ երկրների Կենտրոնական բանկերն են կամ այլ լիազոր մարմին, որն իրականցնում է փոքր և միջին բանկերի վերակառուցումը:

Ցանկին ավելի մանրամասն կարելի է ծանոթանալ հետևյալ հղմամբ՝ 
https://www.eba.europa.eu/resolution-authorities 

	· Բանկը խախտում է կամ կան օբյեկտիվ հիմքեր, որոնք փաստում են, որ բանկը մոտ ապագայում կխախտի լիցենզավորման պայմանները,
· բանկի ակտիվները քիչ են կամ կան օբյեկտիվ հիմքեր, որոնք փաստում են, որ բանկի ակտիվները քիչ կլինեն պարտավորություններից,
· Բանկը չի կատարել իր պարտավորությունները կամ վերահսկող մարմնի կարծիքով ի վիճակի չի լինի կատարել դրանք սահմանված ժամկետում,
· անհրաժեշտ է արտակարգ պետական ֆինանսական աջակցություն:

	Ֆինանսական կայունության խորհրդի (FSB) կողմից հաստատված «Key Attributes of Effective Resolution Regimes for Financial Institutions» միջազգային ստանդարտով, ինչպես նաև Բանկերի վերակառուցման եվրոպական դիրեկտիվով (BRRD)  նախատեսված է վերակառուցման 4 գործիք՝

· Բանկի վաճառք (sale of business)
· Կամուրջ բանկ (bridge bank)
· Ներքին աջակցություն (bail-in)
· Ակտիվների առանձնացում (asset separation)
	Վերակառուցման ֆինանսավորման համակարգը ևս երկմակարդակ է՝
1. ԵՄ միասնական վերակառուցման հիմնադրամ (Single Resolution Board)

Կենտրոնացված ֆինանսավորման մեխանիզմ խոշոր բանկերի վերակառուցման ֆինանսավորման համար։
Թիրախային սահմանաչափ - երաշխավորված ավանդների 1%
Թիրախային մակարդակին հասնելու ժամկետ – 10 տարի
2. Ազգային վերակառուցման հիմանդրամ
Հիմնականում առանձին ստեղծված հիմնադրամներ են, որոնք իրականացնում են վերակառուցման ֆինանսավորման գործառույթը:


	Ամերիկայի Միացյալ Նահանգներ (ԱՄՆ)
	Ավանդների երաշխավորման հիմնադրամ (Federal Deposit Insurance Fund (FDIC))
	· Բանկը չի կարող կլանել ներքին և արտաքին կորուստները
· բանկը չի կարող պահպանել գործառնական շարունակականություն
· Բանկը խախտում է կամ կան օբյեկտիվ հիմքեր, որոնք փաստում են, որ բանկը մոտ ապագայում կխախտի լիցենզավորման պայմանները,
· բանկը չի կարող պահպանել գործառնական շարունակականություն
	Ֆինանսական կազմակերպությունների վերակառուցումը կարող է իրականացվել հետևյալ գործիքներով՝
· Ֆինանսական կազմակերպության վաճառք (sale of business)
· Կամուրջ հաստատություն (bridge institution)
· Ներքին աջակցություն (bail-in)
· Բազմակի ավանդների ձեռքբերման ռազմավարություն (MDAS)
· Ավանդների վճարում (լուծարում) (Deposit Payout)

	ԱՄՆ-ում Ավանդների երաշխավորման հիմնադրամը հանդիսանում է նաև Վերակառուցման Հիմնադրամ:
Թիրախային սահմանաչափ - երաշխավորված ավանդների 1,35%


	Ավստրալիա
	Ավստրալիայի պրուդենցիալ կարգավորման մարմին (Australian prudential regulation authority)
	· APRA-ի հիմնավոր կարծիքով առանց արաքին միջամտության 
· ֆինանսական կազմակերպությունը չի կարողանա կատարել իր պարտականությունները,
· ֆինանսական կազմակերպությունը կարող է դադարեցնել վճարումները,
· հավանական է, որ ֆինանսական կազմակերպությունը չի կարողան իրականացնել բանկային գործունեությոն՝ ապահովելով Ավստրալիայի ֆինանսական համակարգի կայունությունը,
· ֆինանսական կազմակերպությունը չի կարողանում կատարել իր պարտավորությունները և դադրեցնեում է վճարումները
· ֆինանսական կազմակերպությունը դիմում է APRA-ին, որ իր կարծիքով չի կարողանա իրականցնել պարտավորությունները կամ դադարեցնում է վճարումները խախտում է տնտեսական նորմատիվները,
	Վրաստանի օրենսդրությամբ սահմանված են հետևյալ գործիքները՝ 
· բանկի փոխանցման գործիք, որը ներառում է (transfer tool)
· Ակտիվների առանձնացում (asset separation)
· Կամուրջ բանկ (bridge bank)
· Բաժնետոմսերի փոխանցում 
· Ներքին աջակցություն (bail-in)

Տարբերություն ստանդարտից
Չկա ակտիվների առանձնացման գործիք: Միևնույն ժամանակ, բանկերի միացումը սահմանված է որպես առանձին վերակառուցման գործիք:

	Վերակառուցման հիմնադրամ.
Կառուցվածք – Ex-պօստ, ձևավորվում է բանկերի կողմից կատարվող հատկացումների հաշվին

	Ալբանիա
	Ալբանիայի բանկ (The Bank oregulation authorityf Albania)

	· Բանկը խախտում է կամ կան օբյեկտիվ հիմքեր, որոնք փաստում են, որ բանկը մոտ ապագայում կխախտի լիցենզավորման պայմանները,
· բանկի ակտիվները քիչ են կամ կան օբյեկտիվ հիմքեր, որոնք փաստում են, որ բանկի ակտիվները քիչ կլինեն պարտավորություններից,
· բանկը չի կատարել իր պարտավորությունները կամ վերահսկող մարմնի կարծիքով ի վիճակի չի լինի կատարել դրանք սահմանված ժամկետում,
· անհրաժեշտ է արտակարգ պետական ֆինանսական աջակցություն:


	Ալբանիայի վերակառուցման օրենսդրությունը ամբողջությամբ համապատասխանում է միջազգային ստանդարտին իր գործիքակազմով՝
· Բանկի վաճառք (sale of business)
· Կամուրջ բանկ (bridge bank)
· Ներքին աջակցություն (bail-in)
· Ակտիվների առանձնացում (asset separation)
	Վերակառուցման հիմնադրամ, 2016 թ.
Կառուցվածք – Ex-ante, ձևավորվում է բանկերի կողմից կատարվող հատկացումների հաշվին
Թիրախային մակարդակ - Ընդհանուր պարտավորությունների 0.5%-ը (հաշվարկվում է որպես բոլոր բանկերի ակտիվների և կապիտալի տարբերություն)
Թիրախային մակարդակին հասնելու ժամկետ – 10 տարի
 


	Միացյալ թագավորություն
	Անգլիայի բանկ (Bank of England)
	· Բանկը խախտում է կամ կան օբյեկտիվ հիմքեր, որոնք փաստում են, որ բանկը մոտ ապագայում կխախտի լիցենզավորման պայմանները,
· բանկի ակտիվները քիչ են կամ կան օբյեկտիվ հիմքեր, որոնք փաստում են, որ բանկի ակտիվները քիչ կլինեն պարտավորություններից,
· Բանկը չի կատարել իր պարտավորությունները կամ վերահսկող մարմնի կարծիքով ի վիճակի չի լինի կատարել դրանք սահմանված ժամկետում,
· անհրաժեշտ է արտակարգ պետական ֆինանսական աջակցություն:

	Միացյալ Թագավորությունում օրենսդրորեն ամրագրված է 5 գործիք

· Բանկի վաճառք մասնավոր հատվածի գնորդի (private sector purchaser)
· Կամուրջ կազմակերպություն (bridge entity)
· Ներքին աջակցությոն (bail-in)
· Ակտիիվների առանձնացման կազմերպություն (asset management vehicle)
· Բանկի ժամանակավոր ազգայնացում (temporary public ownership) 

Տարբերություն ստանդարտից
Ի լրումն մյուս գործիքների՝ սահմանված է բանկի ժամանակավոր ազգայնացման գործիք, որը սակայն կիրառվում է միայն որպես վերջին ատյանի գործիք:

	Վերակառուցման Հինադրամ, 2009 թ.
Կառուցվածք – Ex-ante, ձևավորվում է բանկերի կողմից կատարվող հատկացումների հաշվին
Թիրախային սահմանաչափ - երաշխավորված ավանդների 1%
Թիրախային մակարդակին հասնելու ժամկետ – 10 տարի




	Կանադա 
	Կանադայի կենտրոնական բանկ (Bank of Canada) 
	· Բանկը չի կատարել իր պարտավորությունները կամ վերահսկող մարմնի կարծիքով ի վիճակի չի լինի կատարել դրանք սահմանված ժամկետում,
· վերահսկող մարմնի կարծիքով բանկի ակտիվները բավարար չեն ավանդատուների և պարտատերերի շահերի համարժեք պաշտպանության համար
· բանկի ակտիվների հաշվառումը ըստ վերահսկող մարմնի կարծիքի ճիշտ չի իրականացվում.
· վերահսկող մարմնի կարծիքով բանկի կապիտալը այնպիսի մակարդակի է, որ կարող է բացասական ազդեցություն ունենալ ավանդատուների և պարտատերերի վրա
· բանկի չի բավարարում վերահսկող մարմնի հանձնարարականով սահմանված իրացվելիության կամ կապիտալի պահանջի չափը
· բանկի ավանդների երաշխավորումը դադարեցվել է Կանադայի ավանդների երաշխավորման կորպորացիայի կողմից,
· վերահսկող մարմնի կարծիքով, բանկի ավանդատուներն ու պարտատերերը կարող են կրել վնասներ, քանի որ բանկի բոլոր բաժնային գործիքները պետք է օտարվեն նախարարի կողմից տրված հրահանգի համաձայն, կամ արգելվել է բանկի բոլոր բաժնային գործիքների ձայնի իրավունքի իրացումը
· ցանկացած իրավիճակ, երբ վերահսկող մարմնի կարծիքով, բանկի գործող կառավարման մարմինների ներքո, ավանդատուները, պարտատերերը կամ ակտիվների սեփականատերերը կարող են վնաս կրել,

	Կանադայի վերակառուցման հայեցակարգը ներառում է հետևյալ գործիքները՝
· Բանկի հարկադիր վաճառք (Forced sale) 
· Կամուրջ բանկ (bridge bak)
· Ներքին աջակցություն (bail-in)
· Ակտիվների առանձնացում (asset separation)





	Կանադային Ավանդների Երաշխավորման Հիմնադրամը գործում է որպես Վերակառուցման Հիմնադրամ

Կառուցվածք - Ex-ante, ձևավորվում է բանկերի կողմից կատարվող հատկացումների հաշվին
Թիրախային սահմանաչափ –սահմանված չէ
Թիրախային մակարդակին հասնելու ժամկետ – սահմանված չէ

	Հոնգկոնգ
	Հոնկոնգի կենտրոնական բանկ (Hong Kong Monetary Authority) 
	· Բանկը չի կարող կլանել ներքին և արտաքին կորուստները
· բանկը չի կարող պահպանել գործառնական շարունակականություն
· բանկը չի կարողանում խուսափել ֆինանսական պայմանագրերի վաղաժամկետ դադարեցումից
· բանկը չի կարողանում ապահովել ժամանակին և հուսալի լուծարման գնահատումը
· երբ անհնարին է գնահատել ֆինանսավորման կարիքները և ստանալ ֆինանսավորում 
· բանկը չի կարողանում պահպանել ֆինանսական համակարգի ենթակառուցվածքների և բանկերի վճարային, քլիրինգային և հաշվարկային ծառայությունների հասանելիությունը
· վաղ միջամտությունից հետո վերականգնվելու անհնարինություն

	ֆինանսական հաստատությունների լուծարման մասին որոշման (FIRO) համաձայն, Հոնգոնգում ֆինանսական կազմակերպությունների լուծարումը տեղի է ունենում մեկ կամ մի քանի գործիքների կիրառմամբ, ներառյալ՝
· Ֆինանսական կազմակերպության վաճառք (sale of business)
· Կամուրջ հաստատություն (bridge institution)
· Ներքին աջակցություն (bail-in)
· Ակտիվների առանձնացում (asset separation)
· Որպես վերջին միջոց՝ սնանկացող ֆինանսական հաստատության ժամանակավոր փոխանցում պետական ընկերությանը։


	Հոնգկոնգում Վերակառուցման Հիմնադրամ նախապես չի ստեղծվում: Փոխարենը՝ յուրաքանչյուր ֆինանսական հաստատության համար ստեղծվում է հատուկ հաշիվ՝ բոլոր հավանական ֆինանսավորման միջոցներով, որը կարող է ներառել նաև Բորսայի հիմնադրամը կամ այլ հանրային ​​միջոցները:

	Սինգապուր
	Սինգապուրի ենտրոնական բանկ
(Monetary Authority of Singapore (MAS))

	Վերակառուցող մարմինը ֆինանսական հաստատության նկատմամբ գործարկում է օրենքով իրեն վերապահված վերակառուցման իրավասությունները, եթե
· տվյալ ֆինանսական հաստատությունը տեղեկացնում է, որ այն անվճարունակ է կամ կարող է դառնալ անվճարունակ, կամ որ այն անկարող է կատարել կամ կարող է դառնալ անկարող իր կատարել իր պարտավորությունները, կամ որ այն կասեցրել է կամ պատրաստվում է կասեցնել վճարումները,
· տվյալ ֆինանսական հաստատությունը անկարող է դառնում կատարել իր պարտավորությունները, անվճարունակ է դառնում կամ կասեցնում է վճարումները,
· վերակառուցող մարմնի կարծիքով՝ տվյալ ֆինանսական հաստատությունը՝
       (i) անվճարունակ է կամ կարող է դառնալ անվճարունակ, անկարող է կատարել կամ կարող է դառնալ անկարող կատարել իր պարտավորությունները, կամ պատրաստվում է դադարեցնել վճարումները։
       (ii) խախտել է «Ֆինանսական ծառայությունների և շուկաների մասին» օրենքի որևէ դրույթ։ կամ
        (iii) չի կատարել «Ֆինանսական ծառայությունների և շուկաների մասին» 4-րդ բաժնով սահմանված պահանջները  (4-րդ բաժին՝ ՓԼ/ԱՖ կարգավորումներ)
· Վերակառուցող մարմինը  դիտարկում է, որ իր իրավասությունների գործարկումը բխում է հանրային շահից
	· Ակտիվների և պարտավորությունների փոխանցում (transfer of assets and liabilities)
· Ներքին աջակցություն (bail-in)
	Վերակառուցման Հիմնադրամ – ստեղծվում է ըստ անհրաժեշտության՝ Վերակառուցող մարմնի առաջարկությամբ՝ վերակռուցման համար անհրաժեշտ ֆինանսավորում հավաքագրելու նպատակով:

Կառուցվածք – еx-post

Ֆինանսավորման աղբյուրները՝
· Ավանդների երաշխավորման հիմնադրամ. (պետք է վերադարձվի այն տարբերության չափով, որն առկա է վերակառուցման համար անհրաժեշտ և բանկի հիպոթետիկ լուծարման դեպքում Հիմնադրամի կողմից հատուցման ենթակա գումարների միջև), հավաքագրվում է վերակառուցվող բանկի ակտիվներից, այլ բանկերից ex-post հավաքագրված միջոցներից
· Վարկ վերակառուցող մարմնի կողմից, որը հետագայում հավաքագրվում է շուկայի մասնակիցների կողմից և վերադարձվում Վերակառուցող մարմնին




